
UMUMIY O‘RTA TA’LIM 
MAKTABLARINI 
BOSHQARISHNING TASHKILIY-
HUQUQIY ASOSLARI

Yaratov Jamil Vasilovich
O‘zbekiston ta’lim va fan xodimlari kasaba uyushmasi
Respublika kengashi raisining yoshlar masalalari bo‘yicha maslahatchisi

Annotatsiya: Ushbu maqolada umumiy o‘rta ta’lim maktablari faoliyati va boshqaruvining tashkiliy-huquqiy asoslari, 
boshqaruv organlarining maqsad va vazifalari hamda vakolatlari ilmiy jihatdan tahlil qilingan. Shuningdek, umumiy o‘rta 
ta’lim tizimini boshqarishda boshqaruv organlarining o‘zaro hamkorligi, vakolatlarning uyg‘unligi va bir-birini to‘ldirishi 
ta’lim samaradorligini oshirishdagi muhim omil sifatida yoritilgan.

Kalit so‘zlar: maktab, ta’lim muassasasi, boshqaruv, boshqaruv organlari, pedagogik kengash, kuzatuv kengashi, direk-
torlar kengashi, direktor.
Abstract: This article scientifically analyzes the organizational and legal foundations of the activities and management of 
general secondary schools, as well as the goals, functions, and powers of governing bodies. It also highlights the signifi-
cant role of mutual cooperation, coordination of authority, and complementarity among governing bodies in improving the 
efficiency of the general secondary education system.

Key words: school, educational institution, management, governing bodies, pedagogical council, supervisory board, 
board of directors, director.
Аннотация: В данной статье научно проанализированы организационно-правовые основы деятельности и управ-
ления общеобразовательными средними школами, цели, задачи и полномочия органов управления. Также рас-
крыта важная роль взаимного сотрудничества, согласованности полномочий и взаимодополняемости органов 
управления в повышении эффективности системы общего среднего образования.

Ключевые слова: школа, образовательное учреждение, управление, органы управления, педагогический совет, 
наблюдательный совет, совет директоров, директор.

KIRISH
Har qanday faoliyat muayyan makonda o‘zining huquqiy asosiga ega bo‘lishi lozim. Huquqiy asos tegishli 

soha boshqaruvining maqsad va vazifalarini, vakolatlarini, huquq hamda majburiyatlari chegaralarini belgilaydi 
va tizimdagi barcha munosabatlarni tartibga soladi. Ushbu maqolada umumiy o‘rta ta’lim tashkilotlarini boshqa-
rishning tashkiliy-huquqiy asoslarini o‘zida mujassam etgan O‘zbekiston Respublikasi Konstitutsiyasi, qonun-
lari, Prezident farmon va qarorlari, Vazirlar Mahkamasining qarorlari hamda vakolatli respublika ijro etuvchi 
hokimiyat organlarining normativ-huquqiy hujjatlaridagi ayrim normalar tahlil qilinib, ularni yanada takomillash
tirish masalalari, shuningdek, maktab boshqaruvi organlari o‘rtasidagi hamkorlik yo‘nalishlari ko‘rib chiqildi.

MAVZUGA OID ADABIYOTLAR SHARHI
O‘zbekiston Respublikasi Maktabgacha va maktab ta’limi vazirining 2025-yil 19-avgustdagi 296-sonli 

buyrug‘i1 bilan Umumiy o‘rta ta’lim muassasalari Direktorlar kengashi to‘g‘risidagi nizom tasdiqlangan bo‘lib, 
unda maktab direktori lavozimiga yuksak axloqiy fazilatlarga, yuqori malaka va tajribaga, zamonaviy bilim 
hamda ko‘nikmalarga, shuningdek, boshqaruvchilik qobiliyatiga ega mutaxassislarni tanlash, saralash asosida 
munosib nomzodlarni tavsiya etish kengashning asosiy vazifalaridan biri sifatida belgilangan.

Yurtimiz olimlari R.X. Djuraev va S.T. Turg‘unovlarning fikriga ko‘ra, maktabni boshqarish rahbarlar va 
pedagoglarning hamkorlikdagi faoliyatidan iborat bo‘lib, ta’lim-tarbiya jarayonini ilmiy asosda tashkil etish va 
boshqarish, mazkur jarayon ishtirokchilarining faoliyatini muvofiqlashtirish, o‘quvchilarga fanlar bo‘yicha chuqur 

1	 O‘zbekiston Respublikasi Maktabgacha va maktab ta’limi vazirining 2025-yil 19-avgustdagi 296-sonli buyrug‘i. 

bilim hamda axloqiy tarbiya berish, ularni kasb tanlashga yo‘naltirish va har tomonlama rivojlangan shaxsni 
tarbiyalashga qaratilgan ilmiy asoslangan faoliyat hisoblanadi2.

Yuqoridagi fikrlarni qo‘llab-quvvatlagan holda, qo‘shimcha ta’kidlash joizki, maktab ta’lim-tarbiya jarayonida 
yuzaga keladigan barcha masalalarni yakka holda hal eta olmasligini inobatga olib, maktab boshqaruvida oila 
instituti hamda fuqarolarning o‘zini o‘zi boshqarish organlarini maktabdagi jamoatchilik kengashlariga kengroq 
jalb etish va ular bilan izchil hamkorlikni yo‘lga qo‘yish maqsadga muvofiqdir3.

TADQIQOT METODOLOGIYASI
Mazkur tadqiqotda umumiy o‘rta ta’lim maktablarini boshqarishning tashkiliy-huquqiy asoslarini o‘rga

nishda tizimli yondashuv, normativ-huquqiy hujjatlar tahlili, qiyosiy-huquqiy tahlil hamda ilmiy umumlashtirish 
usullaridan foydalanildi. Tadqiqot jarayonida O‘zbekiston Respublikasi Konstitutsiyasi, “Ta’lim to‘g‘risida”gi 
Qonun, Prezident farmon va qarorlari, Vazirlar Mahkamasi qarorlari hamda sohaga oid idoraviy me’yoriy 
hujjatlar o‘rganildi. Shuningdek, maktab boshqaruvi organlari vakolatlari, o‘zaro hamkorligi va amaliy samara-
dorligi tahlil qilindi.

TAHLIL VA NATIJALAR
Respublikamizda umumiy o‘rta ta’lim maktablari faoliyati va boshqaruvining tashkiliy-huquqiy holati konsti-

tutsiyaviy darajadan boshlab lokal darajagacha huquqiy jihatdan tartibga solingan, deb baholash mumkin. 
O‘zbekiston Respublikasi Konstitutsiyasining 50-moddasida har kim ta’lim olish huquqiga ega ekanligi, davlat 
uzluksiz ta’lim tizimi rivojlanishini ta’minlashi, bepul umumiy o‘rta ta’lim hamda boshlang‘ich professional ta’lim 
olishni kafolatlashi belgilangan. Shuningdek, umumiy o‘rta ta’limning majburiyligi qayd etilgan. Konstitutsiyaning 
52-moddasida esa respublikada o‘qituvchining mehnati jamiyat va davlatni rivojlantirish, sog‘lom va barkamol 
avlodni shakllantirish hamda tarbiyalash, xalqning ma’naviy va madaniy salohiyatini saqlash va boyitishning 
asosi sifatida e’tirof etilgan4.

Bundan tashqari, Konstitutsiyaning 115-moddasiga muvofiq, O‘zbekiston Respublikasi Vazirlar Mahkamasi 
boshqa sohalar qatorida ta’limni rivojlantirishga doir dasturlarni ishlab chiqish hamda ularning ijrosini ta’min-
lash uchun mas’ul hisoblanadi. 24-sentabr 2020-yildagi “Ta’lim to‘g‘risida”gi O‘RQ-637-son Qonuni5, Prezident 
farmon va qarorlari, Vazirlar Mahkamasining qarorlari hamda boshqa normativ-huquqiy hujjatlar Konstitutsi-
yada belgilangan normalarni tizimli ravishda mustahkamlaydi.

O‘zbekiston Respublikasining 24-sentabr 2020-yildagi “Ta’lim to‘g‘risida”gi O‘RQ-637-son Qonunida ta’lim 
sohasidagi boshqaruvning barcha jihatlari batafsil yoritilgan6. Jumladan, qonunda davlat ta’lim muassasasi 
davlat hokimiyati va boshqaruvi organlari tomonidan davlat mulki negizida tashkil etilgan hamda davlat ta’lim 
standartlari va talablariga muvofiq ta’lim beruvchi muassasa sifatida tavsiflangan. Mazkur qonunning 3-bobi 
ta’lim tizimini boshqarishga bag‘ishlangan bo‘lib, unda O‘zbekiston Respublikasi Vazirlar Mahkamasining ta’lim 
sohasidagi yagona davlat siyosatini amalga oshirishi, sohadagi davlat dasturlarini tasdiqlashi va ularning baja
rilishini ta’minlashi kabi vakolatlari belgilangan.

Shuningdek, qonunda O‘zbekiston Respublikasi Maktabgacha va maktab ta’limi vazirligi hamda Oliy ta’lim, 
fan va innovatsiyalar vazirligi ta’lim sohasidagi vakolatli respublika ijro etuvchi hokimiyat organlari sifatida e’tirof 
etilib, ular o‘z vakolatlari doirasida yagona davlat siyosatini amalga oshirishi, tarmoq davlat dasturlarini ishlab 
chiqishi, tasdiqlashi va ijrosini ta’minlashi, ta’lim tashkilotlari faoliyatini muvofiqlashtirishi hamda ularga uslubiy 
rahbarlik qilishi ko‘rsatib o‘tilgan.

Mahalliy davlat hokimiyati organlari ham qonun bilan belgilangan vakolatlarni amalga oshiradi. Xususan, 
ular vakolatli davlat boshqaruvi organlari bilan kelishilgan holda davlat ta’lim muassasalarini tashkil etadi, qayta 
tashkil etadi va tugatadi, tegishli hududda davlat ta’lim muassasalari uchun moliyalashtirish hajmini belgilaydi, 
fuqarolarning o‘zini o‘zi boshqarish organlari hamda fuqarolik jamiyati institutlari bilan hamkorlik qiladi, davlat 
umumiy o‘rta ta’lim muassasalariga biriktirilgan hududlarni belgilaydi hamda bitiruvchilar bandligini ta’min-
lashga ko‘maklashadi.

“Ta’lim to‘g‘risida”gi qonunning 28-moddasiga muvofiq, ta’lim tashkilotini boshqarish pedagogik kengash, 
kuzatuv (vasiylik) kengashi, oliy ta’lim tashkilotining kengashi hamda ta’lim tashkiloti rahbari tomonidan amalga 
oshiriladi. Bundan tashqari, ta’lim tashkilotlarida jamoatchilik boshqaruvi organlari ham tashkil etilishi mumkin. 
Mazkur boshqaruv organlaridan pedagogik kengash, kuzatuv kengashi va ta’lim tashkiloti rahbari bevosita 

2	 R.X.Djuraev va S.T.Turg‘unov. Ta’lim menejmenti. Toshkent. “Voris-Nashriyot” 2006. 203-b. 
3	 Shlyayxer A. Jahon miqyosidagi ta’lim. XXI asr maktab tizimini qanday barpo etmoq kerak. – Toshkent: “Zamin nashr”, 2022.
4	 O‘zbekiston Respublikasi Konstitutsiyasi. Qonunchilik ma’lumotlari milliy bazasi, 01.05.2023 y., 03/23/837/0241-son.
5	 Oʻzbekiston Respublikasining Qonuni, 23.09.2020 yildagi O‘RQ-637-son. https://lex.uz/docs/-5013007. 
6	 O‘zbekiston Respublikasining “Ta’lim to‘g‘risida”gi qonuni. Qonun hujjatlari ma’lumotlari milliy bazasi, 24.09.2020 y., 03/20/637/1313-

son. https://lex.uz/docs/-5013007. 

umumiy o‘rta ta’lim muassasasida boshqaruvni amalga oshiradi. Ularning faoliyati O‘zbekiston Respublikasi 
Vazirlar Mahkamasi hamda O‘zbekiston Respublikasi Maktabgacha va maktab ta’limi vazirligining norma-
tiv-huquqiy hujjatlari bilan tartibga solinadi.

O‘zbekiston Respublikasi Vazirlar Mahkamasining 2017-yil 15-martdagi “Umumiy o‘rta ta’lim to‘g‘risidagi 
nizomni tasdiqlash haqida”gi 140-sonli Qarori7 bilan tasdiqlangan nizomda umumta’lim muassasalarida o‘quv-
tarbiya jarayonini takomillashtirish, moddiy-texnik bazani mustahkamlash, faoliyatni rivojlantirish hamda ta’lim 
jarayoni ishtirokchilari o‘rtasidagi hamkorlikni kuchaytirish maqsadida pedagogik kengashlar tashkil etilishi 
belgilangan. Pedagogik kengash umumta’lim muassasasida o‘quv-tarbiya jarayonini tashkil etishdagi oliy bosh-
qaruv organi hisoblanadi.

Mazkur qarorga muvofiq, umumiy o‘rta ta’lim tashkilotining pedagogik kengashi O‘zbekiston Respublikasi 
Xalq ta’limi vazirining 2016-yil 30-maydagi 6-mh-sonli buyrug‘i8 bilan tasdiqlangan namunaviy nizom asosida 
faoliyat yuritadi. Unga ko‘ra, pedagogik kengash umumta’lim tashkiloti faoliyatiga doir asosiy masalalar kollegial 
ravishda muhokama qilinadigan, o‘quv-tarbiya jarayonini rivojlantirish va takomillashtirish, muassasa faoliyati 
bilan bog‘liq tashkiliy masalalarni muvofiqlashtirish bo‘yicha doimiy faoliyat yuritadigan oliy organ hisoblanadi.

Maktabni rivojlantirishning ustuvor yo‘nalishlarini belgilash, ta’lim muassasasining maqsad va vazifalarini 
hamda ularga erishish rejalarini tasdiqlash, vazifalar ijrosi va maqsadli ko‘rsatkichlarga erishilishini nazorat qilish 
maqsadida O‘zbekiston Respublikasi Xalq ta’limi vazirining 2018-yil 26-dekabrdagi 16-mh-sonli buyrug‘i9 bilan 
kuzatuv kengashi haqidagi namunaviy nizom tasdiqlangan. Kuzatuv kengashi maktab faoliyatining ochiqligi va 
shaffofligini ta’minlovchi jamoatchilik organi hisoblanadi. Uning samaradorligini oshirish uchun faol ota-onalar 
va jamoatchilik vakillarini keng jalb etish, muntazam yig‘ilishlar o‘tkazish, hisobotlarni ko‘rib chiqish, byudjet 
mablag‘lari sarfi ustidan nazoratni kuchaytirish hamda ta’lim sifatini baholash jarayonida kengash ishtirokini 
kengaytirish maqsadga muvofiqdir10.

Fikrimizcha, shaffoflikni ta’minlashga mas’ul bo‘lgan tuzilmaning faoliyati ham ochiq va oshkora bo‘lgan
dagina kutilgan natijaga erishish mumkin. Bunday yondashuv a’zolarning qaror qabul qilishdagi mas’uliyatini 
oshiradi va kun tartibidagi masalalarning keng muhokama qilinishiga xizmat qiladi. Kengash faoliyati hamda 
qabul qilinayotgan qarorlarni maktabning rasmiy veb-sayti yoki Telegram kanali orqali muntazam e’lon qilib 
borish ayni muddaodir.

Maktab direktorlari o‘qituvchilarning jamoatchilik, ayniqsa ota-onalar bilan aloqalarini mustahkamlashda 
muhim o‘rin tutadi11. Umumiy o‘rta ta’lim to‘g‘risidagi nizomga muvofiq, umumta’lim muassasasi direktori muas-
sasaning tashkiliy-huquqiy, o‘quv-tarbiyaviy, ma’naviy-ma’rifiy hamda moliyaviy-xo‘jalik faoliyatini tashkil etishga 
bevosita mas’uldir. Nizomning 63-bandida direktor tegishli xalq deputatlari tuman (shahar) Kengashlari bilan 
kelishilgan holda hududiy xalq ta’limi boshqarmalari tomonidan tayinlanishi, yil yakuni bo‘yicha esa jamoatchilik 
vakillari oldida hisobot berishi nazarda tutilgan12.

Shu bilan birga, umumiy o‘rta ta’lim tashkilotlari direktorlarini lavozimga tayinlash O‘zbekiston Respublikasi 
Prezidentining 2023-yil 26-maydagi PF-79-son farmoniga muvofiq13, eng tajribali maktab direktorlaridan iborat 
Direktorlar kengashi tavsiyasiga asosan ochiq tanlov asosida amalga oshiriladi.

Ta’limni rivojlantirish bo‘yicha xalqaro ekspert Andreas Schleicher fikriga ko‘ra, ota-onalar ta’lim jarayonida 
faol ishtirok etishi lozim bo‘lgan asosiy hamkor hisoblanadi va ularning ishtiroki aniq vazifalar orqali belgilanishi 
zarur. Mazkur yondashuvni inobatga olib, maktab boshqaruvini huquqiy jihatdan tartibga soluvchi hujjatlarda 
ota-onalarning farzandi ta’limi va xulq-atvorini muntazam nazorat qilish, uy sharoitida qulay ta’lim muhiti yaratish 
hamda maktab bilan uzluksiz aloqada bo‘lish kabi mas’uliyatlarini yanada aniq belgilash maqsadga muvofiqdir.

7	 O‘zbekiston Respublikasi Vazirlar Mahkamasining 2017 yil 15-martdagi “Umumiy o‘rta ta’lim to‘g‘risidagi nizomni tasdiqlash haqida” 
140-sonli qarori. O‘zbekiston Respublikasi qonun hujjatlari to‘plami, 2017 y., 11-son, 167-modda; Qonun hujjatlari ma’lumotlari milliy 
bazasi, 22.02.2018 y., 09/18/134/0809-son, 19.12.2025 y., 09/25/797/1181-son. https://lex.uz/docs/-3137130. 

8	 O‘zbekiston Respublikasi Xalq ta’limi vazirining 2016-yil 30-maydagi “Umumiy o‘rta ta’lim tashkilotining pedagogik kengashi to‘g‘risi-
dagi namunaviy nizomni tasdiqlash haqida”gi 6-mh-sonli buyrug‘i O‘zbekiston Respublikasi qonun hujjatlari to‘plami, 2016 y., 23-son, 
280-modda; 28.07.2021 y., 10/21/3313/0724-son, 28.12.2021 y., 10/21/2799-1/1203-son. https://lex.uz/m/acts/-2978386.

9	 O‘zbekiston Respublikasi Xalq ta’limi vazirining 2018-yil 26-dekabrdagi “Umumiy o‘rta ta’lim muassasasining kuzatuv kengashi 
haqidagi namunaviy nizomni tasdiqlash to‘g‘risida”gi 16-mh-sonli buyrug‘i. Qonun hujjatlari ma’lumotlari milliy bazasi, 14.01.2019 
y., 10/19/3118/2468-son; 28.07.2021 y., 10/21/3313/0724-son; 27.01.2022 y., 10/22/3118-1/0074-son; 16.06.2023 y., 10/23/3118-
2/0382-son). https://lex.uz/mact/-4157297. 

10	 E.Karimova, A.Usmonova, M.Jumaniyozova. “Maktab boshqaruvida jamoatchilik va ota-onalar bilan o‘zaro hamkorlik” o‘quv 
qo‘llanma. O‘quv qo‘llanma. T., 2025. 

11	 Maykl Fullan. Liderstvo v kulture peremen. 2001. (Leading in a culture of change. Jossey-Bass.)
12	 O‘zbekiston Respublikasi Vazirlar Mahkamasining 2017-yil 15-martdagi “Umumiy o‘rta ta’lim to‘g‘risidagi nizomni tasdiqlash haqida” 

140-sonli qarori. O‘zbekiston Respublikasi qonun hujjatlari to‘plami, 2017 y., 11-son, 167-modda; 22.02.2018 y., 09/18/134/0809-son, 
19.12.2025 y., 09/25/797/1181-son. https://lex.uz/docs/-3137130. 

13	 O‘zbekiston Respublikasi Prezidentining 2023-yil 26-maydagi “Maktabgacha va maktab ta’limi vazirligi hamda uning tizimidagi 
tashkilotlar faoliyatini samarali tashkil etish chora-tadbirlari to‘g‘risida”gi PF-79-son farmoni. Qonunchilik ma’lumotlari milliy bazasi, 
31.05.2023 y., 06/23/79/0302-son; 07.02.2026 y., 06/26/19/0118-son) https://lex.uz/docs/-6476175. 

XULOSA VA TAKLIFLAR
Yuqorida umumiy o‘rta ta’lim tashkilotlari boshqaruvining tashkiliy-huquqiy jihatlariga oid normativ-huquqiy 

hujjatlar hamda olimlarning ilmiy qarashlari tahlili asosida quyidagi xulosalarga kelish mumkin.

•	 Birinchidan, O‘zbekistonda maktab ta’limi boshqaruvining tashkiliy-huquqiy asosi davlat siyosatining 
ustuvor yo‘nalishlarini belgilovchi qonunlar, O‘zbekiston Respublikasi Prezidenti farmon va qarorlari, 
Hukumat qarorlari hamda ta’lim sohasidagi vakolatli respublika ijro etuvchi hokimiyat organlari hujjatla
rining yaxlit tizimidan iborat.

•	 Ikkinchidan, O‘zbekiston Respublikasi Vazirlar Mahkamasining 2017-yil 15-martdagi 140-sonli qarori bilan 
tasdiqlangan Umumiy o‘rta ta’lim to‘g‘risidagi nizomning 63-bandini O‘zbekiston Respublikasi Prezidentining 
2023-yil 26-maydagi PF-79-son farmonida belgilangan normalarga muvofiqlashtirish maqsadga muvo
fiqdir.

•	 Uchinchidan, umumiy o‘rta ta’lim tashkilotlari boshqaruvi huquqiy jihatdan izchil tartibga solingan bo‘lib, 
ta’lim sohasidagi vakolatli respublika ijro etuvchi hokimiyat organlaridan boshlab maktab direktori hamda 
ta’lim muassasasidagi fuqarolik jamiyati institutlari, jumladan, pedagogik kengash va kuzatuv kengash-
ining vakolat hamda vazifalari aniq belgilangan.

•	 To‘rtinchidan, umumiy o‘rta ta’lim maktabi boshqaruvi o‘zaro uzviy bog‘liq va bir-birini to‘ldiruvchi tizim 
asosida faoliyat yuritadi. Xususan, pedagogik kengash maktabda davlatning ta’lim siyosatini amalga 
oshirish, ta’lim-tarbiya jarayonini rivojlantirish va takomillashtirish, pedagogik jamoaning ustuvor faoliyat 
yo‘nalishlarini belgilash, ilg‘or tajribalarni amaliyotga joriy etish hamda demokratiya, oshkoralik va o‘zini 
o‘zi boshqarish tamoyillari asosida boshqaruvni tashkil etadi.

Kuzatuv kengashi esa ta’lim muassasasini rivojlantirishning ustuvor yo‘nalishlarini belgilaydi, maqsad va 
vazifalarni hamda ularga erishish rejalarini tasdiqlaydi, shuningdek, ularning bajarilishi va maqsadli ko‘rsat-
kichlarga erishilishi ustidan nazoratni amalga oshiradi. Umumta’lim muassasasi direktori muassasaning tash-
kiliy-huquqiy, o‘quv-tarbiyaviy, ma’naviy-ma’rifiy va moliyaviy-xo‘jalik faoliyatini samarali tashkil etish uchun 
bevosita mas’ul bo‘lib, mazkur boshqaruv organlari bilan hamkorlikda faoliyat olib boradi. Bundan tashqari, 
maktab boshqaruvida maktab mikrohududi doirasidagi fuqarolarning o‘zini o‘zi boshqarish organlari hamda 
oila, ya’ni ota-ona instituti ham muhim ahamiyat kasb etadi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

